
Кашни апатра – чӑваш хӗрарӑмӗн ӑсталӑхӗ 

 

«Чӑваш халӑхӗн апат-ҫимӗҫӗ пуян та тӗрлӗрен. Шӑрттан, хуплу, кукар, 

шӳрпе, ҫӳрме, тултармӑш, маххан, шаркку – хамӑр патра ҫеҫ мар, аякра та 

палӑрнӑ чӑваш апачӗ тата нумай», – тенӗ Н.Л. Додонов «300 чувашских 

блюд» кӗнекере. Унтанпа чӑваш апачӗ ҫинчен кӗнеке самаях пичетленчӗ. 

Чӑваш сӑйне мухтакан тӗпчев те йышлӑ. Вӗсенчен Н.В. Никольскин «Пища и 

питье чувашина» тата «Пища» тӗпчевӗсене палӑртас килет. Н.И. Ашмарин 

словарьне ку енӗпе нимӗнпе те ылмаштарма ҫук. Сӑвӑ-юрӑсӑр пӗр ӗҫкӗ те 

иртмен. «Йӳҫӗ авӑрлӑ чӑмпа йӳҫсе ҫитнӗ мӑрсала, ҫав ятпа ку тӑрӑхра 

ҫӳретеҫҫӗ сим пыла, симӗсрех тӗспе ҫиҫсе чашкӑрать тулли курка» е тата 

унтах «Пӑтӑпа тулли пиҫсе ларчӗ ик касман кӑркка» /П.Хусанкай. Хӑнара, 

Пӳлер кӗввисем. 1935/.  

Мӗнле тыр-пул, ӳсен-тӑран ӳснӗ /ыраш, сӗлӗ, вир, пӑри, тулӑ, хура тул, 

шур тулӑ /рис/, урпа, пӑрҫа, ясмӑк /чечевица/, пултӑран, серте, хӗрен, кӑшкар 

ути, сарана, кӗпҫесем тата пахчара е вӑрманта мӗн пур/ – йӑлтах усӑ кӳнӗ. Ҫӗр 

улми, купӑста, сухан, ыхра, кишӗр, ҫарӑк, кӑшман, кавӑн, палан, пӗрлӗхен, 

ҫӗмӗрт, чие, пилеш, ҫӗр ҫырли, хурӑн ҫырли – пурте апата юрӑхлӑ та сиплӗ 

пулнӑ. 

Ҫур ӗмӗр каялла апата, ҫимӗҫе уйӑрса тӑмалли ҫукчӗ. Салатсене, 

васкавлӑн ҫыртмаллисене, пулӑ, кӑмпа, ҫырла-йывӑҫ-курӑк сӗткенӗсене, сад, 

пахча кӳрекен пин ырлӑха ятарласа пӑхса тӑмасӑрах усӑ курнӑ. Ытти халӑх 

кӗнекисенче пуррисене мар, хамӑрӑн ӑрӑмҫӑсемпе им-юмҫӑсем ӗмӗртен усӑ 

курнӑ ӑсталӑхӗпе хӗпӗртенӗ! Халӗ сӗтел калама ҫук пуян та тулӑх. Анчах 

кунта бульон, тефтель, рулет, гуляш, катлет, рагу, компот ытларах курӑнаҫҫӗ. 

Тӗнчере мӗн чухлӗ халӑх, ҫавӑн чухлӗ хӑйне евӗр апат. Халӗ интернетра тӗрлӗ 

рецепта пӑхса илме ансат. Мӗнле пӗҫермеллине вӗрен кӑна! Тутарсем, 

ирҫесем е ҫармӑссем патне ҫитсе кил, Кӑркӑсстана е Китая кайса кур – 

кашнин апат-ҫимӗҫӗ хӑйне майлӑ. Кӗтӳ хӑвалакан калмӑкӑн тюнтэг, кюр, 

хото, шарсэн керсэнг, булсэн элкен ятлӑ аш-пӑш апачӗсене, казахсен куырдак 

/кӑвӑрчак/, куырма-самса, тандыр-самса текеннисене тахҫан авал чӑваш 

несӗлӗсем те пӗҫерсе ҫинӗ. Пушкӑртсен казы текен лаша ашӗ те ют пулман. 

Атӑл тата Сӑр ҫинче пурӑнакан чӑвашшӑн ҫӑрттанпа ҫупах ют-и вара? Качака 

сӗчӗ, мулкач ӗмкӗчӗ, кӑмпа кукли ҫук-и? Шутласа пӗтерейми! Пурнӑҫ 

улшӑннӑ май апат-ҫимӗҫ те, ӗҫме-ҫиме те кулленех ылмашӑнать. Тӗрлӗ халӑх 



пурлӑхӗ халӗ пурин те пӗрлехи ырлӑхӗ пулса пырать. Хӑйне евӗрлӗ те расна 

ҫимӗҫсем историе ҫав халӑхсен е вырӑнсен ячӗпех кӗрсе юлаҫҫӗ. Сӑмахран, 

Мари Эл кӑларакан качака сӗтекне /козье мороженое/ халӗ ыттисем те 

хаваспах йышӑнчӗҫ. Тула пӗремӗкне, пушкӑрт пылне, Вологда ҫӑвне 

тахҫантанпах шанчӑклӑн туянатпӑр. Хӗвел ҫаврӑнӑш, куккурус вӑррисем 

тата! Чӑвашӑн питсӗр кукӑлӗ, тутарсем вара чӑвашсен курӑк шывӗпе ӗҫмелли 

пылак е тӑварлӑ /сӑра юратакансем валли/ чеп-чеп катӑкӗсене хӑйсен бренчӗ 

«чак-чак» туса хучӗҫ. Савӑнмалла кӑна пурне те юрӑхлӑ ӗмӗрлӗх апат тума 

пултарнӑшӑн!  

Атӑл тӑрӑхӗнчи тӑванла халӑхсемпе пирӗн апат-ҫимӗҫре, йӑла-

йӗркере, тумтирте, чӗлхере пӗрпеклӗхсем пур, анчах чӑваш пурлӑхӗ финн-

угорсен те, тӗрӗксен те мар. Вӑл тӗнчери ытти этносран тымартанах уйрӑлса 

тӑрать. Хальхи вӑхӑтра ирттерекен дегустаци уявӗсенче вӗр ҫӗнӗ апат-ҫимӗҫ 

те, сыпмалли шӗвек те йышлӑ курӑнаҫҫӗ. Вӗсен хушшинче хамӑра тивӗҫлӗ 

пахалӑхсемпе чапа тухнӑ чӑваш ҫимӗҫӗсем палӑрса тухрӗҫ. Ҫапах тӑван халӑх 

историне, унӑн ӑс-хакӑл пуянлӑхне ҫиелтен ҫеҫ пӗлетпӗр!  

«Тинкӗле пӗҫернине халӗ никамах та астумасть», – тенӗ ятарлӑ пысӑк 

статьяра. Эпир вара килте халӗ те тинкӗле хатӗрлетпӗр. Унӑн иртнӗ ӗмӗрти 

шӑпине аса илсе, Кӗтне леш енне тырӑ вырма е утӑ ҫулма пуҫтарӑннӑ чухне 

кӑнтӑрлахи апат валли тинкӗле хутаҫне илсе кайнине, ӑна вӗри шывра 

ирӗлтерсе ҫини пирки каласа пачӗҫ ҫывӑх ҫыннӑмсем. Арӑм тинкӗлене халӗ 

те хатӗрлет. Тулӑ кӗрпине лавккара хутаҫпа сутаҫҫӗ – типӗтсе авӑртас нуши 

ҫук. Хамӑр халӑхӑн юратнӑ ҫимӗҫӗсене хальхисемпе пуянлатса тата 

техӗмлӗрех туса хӑналать вӑл пире. «Тинкӗле, толокно. Тинкӗле питӗ тутлӑ, 

ӑна пирӗн енче кӑмӑла килмелле пӗҫереҫҫӗ. Пӑри кӗрпине, ҫуртарнине, тепӗр 

хут авӑртса ҫӑнӑх пек тӑваҫҫӗ. Ҫав ҫӑнӑха хуранти вӗри шыва ярса лайӑх 

пӑтратаҫҫӗ. Тинкӗлене ҫӑра пӗҫереҫҫӗ, ӑна вара сарӑ ҫупа ҫиеҫҫӗ. Тинкӗлене 

урпаран, тулӑран, хура тулран, пӑрирен, ырашран хутӑштарса тӑваҫҫӗ. Вӗсене 

шӳтереҫҫӗ, типӗтеҫҫӗ, шултра авӑртаҫҫӗ. Тинкӗле юрнӑ чухне малтан шывне 

вӗретеҫҫӗ, тинкӗле ҫӑнӑхне вӗренӗ шыва ярса явӑштараҫҫӗ, вара ҫиеҫҫӗ. 

Тинкӗлене сӗлӗ ҫӑнӑхӗнчен тӑваҫҫӗ», – тенӗ тӗрлӗ ҫӗртен янӑ хутсем тӑрӑх 

Николай Ашмаринӑн словарӗнче. М.Р. Федотов профессор вара «тинкӗле» 

сӑмах пулӑмне тӗрлӗ чӗлхери сӑмахсемпе танлаштарса тӗпченӗ 

/Этимологический словарь чув. яз., П том, 233/. Эппин, ӗмӗрхи ҫимӗҫсене 

лайӑхрах сӑнамалла та хальхи саманана юрӑхлӑ пӗҫерме тытӑнмалла. Мӗн 

ҫитмест? Пурте ҫитет. Нумайӑшне пӗҫеретпӗр вӗт-ха! Тишкерсе тухар-ха 

вӗсене. 

Чӑвашсен куллен ҫимеллисем. Апат /аш апачӗ, сӗт апачӗ, вӗри апат, 

ҫӑмӑл апат, ирхи апат тата ытти те/. Шӳрпе /кӑмпа шӳрпи, ӑш-пӑш шӳрпи, 



какай шӳрпи, пулӑ шӳрпи тата ыт./. Яшка /сӗт яшки, купӑста яшки, серте 

яшки, пултӑран яшки, вӗлтӗрен яшки, уй яшки /окрошка/, ҫӑмах яшки, салма 

яшки/. Нимӗр /ҫӗр улми нимӗрӗ/. Пӑтӑ /вир пӑтти тата ыт./. Ӑшаланисем 

/ашран, ҫӑмартаран, юнран-пӗвертен, пӑрҫаран – тем те, темрен те/.  

Сӗт-турӑх варӗ. Кӗвелӗк, ҫӗве турӑхӗ /простокваша/, ӗнери 

/молозиво/, турӑх /пӗҫерсе кӗвӗлтернӗ сӗт, варенец/, хӑймасӑр турӑх /кефир/, 

каймак /хӑймаллӑ турӑх, ряженка/, тӑпӑрчӑ /творог/, сӗвекшу /сыворотка/, 

сӗтри пулӑ, сӗтек /мороженое/, ҫӗве /тӑпӑрчӑпа йӳҫӗтнӗ сӗт/, ҫӗвек, ҫӑвак 

/пашалу тӗсӗ/, тӑвара /сырок/, уйран /пахта/, чӑкӑт, хӑймаллӑ чӑкӑт, ҫу /масло, 

жир, тӗсӗсем: выльӑх ҫӑвӗ, ӑш ҫу, пулӑ ҫӑвӗ, кантӑр ҫӑвӗ, сар ҫу /топленое 

масло/, услам ҫу /сливочное масло/, ӳсен-тӑран ҫӑвӗ /растительное масло/, 

тӑвараллӑ ҫу /соленое масло/, йӳҫӗтнӗ сӗт, хӑйма.  

Кӗрпе-ҫӑнӑхран тунисем. Икерчӗ /тӗсӗ нумай – ҫатма икерчи, кӑвас 

икерчи, ҫӗр улми икерчи, крахмал икерчи тата ыт. те/. Йӑва /колобок, 

Сурхурире, Мӑнкунра, ытти уявра сӑйланмалли вӗтӗ пӗремӗк/. Йӑвача 

/ҫатмара ӑшалаҫҫӗ/. Капӑртма /оладьи/, катӑртка /хрустяшка, печенье/. 

Картлама. Качмӑк. Кӑпӑркка. Кӑрт. Кукӑль /питӗ нумай тӗрлӗ, сӑмахран, 

ӑшти кукли те пур/. Питсӗр /пицца/. Салма /йӑпӑлти салма, пӗтӗрнӗ салма, 

татнӑ салма, каснӑ салма, тӑсӑк салма/. Суктӑ /кӗрпепе салӑ хунӑ кӑлпасси/. 

Ҫавӑрма /скрученное тесто/. Ҫӑкӑр. Ҫӑмах /клецки/. Ҫӗвеке /тӑпӑрчӑ шывӗпе 

пӗҫернӗ икерчӗ/. Ҫӳхӳ. Тӑкмаҫ – лапша тӗсӗ /Ашм., ЧСС, Х1У, 254 с./. 

Тинкӗле, чепчек /Чӑваш халӑх сӑмахлӑхӗ. 1989, 33 с.* Ашм., ЧСС, Х1, 200 с./, 

ачасем валли пылак тата пысӑккисем валли сӑра ӗҫме тӑварлатнӑ вӗт 

йӑвачана. Пашалу /пашалу тӗсӗ нумай/. Пӳремеч /чӑкӑтпа, ҫӗр улмипе, 

ҫӑмартапа, хӑймапа, кантӑр вӑррипе тунӑ/. Хуран кукли /ашран, тӑпӑрчӑран, 

ҫырларан, ҫӑмартаран т.ыт./. Хӑпартлу. Хуплу. Хутлами /кантӑр вӑрри сапнӑ 

ик хутлӑ пашалу /ЧХС, 5, 329/. Хӑпартни /ҫӑмарта хӑпартни/. Шушкӑ. Юсман 

/йӑла валли юсман пӑтти хатӗрленӗ/.  

Аш-какайран пӗҫернисем. Ӗнтнӗ сысна ашӗ /свинина копченая/. 

Сыснан шӑнтнӑ сали. Маххан /лаша ашӗнчен пӗҫерсе е тӗтӗмлесе хатӗрленӗ 

ҫимӗҫ/. Сутта /колбаса кровяно-сальная с крупой/. Кӑвӑрчӑк /ҫӑвне шӑратса 

илнӗ хыҫҫӑн юлнӑ аш/. Сӳрме /сурӑх-така ӑш-чикӗпе ашне хурса пӗҫернӗ 

кӑлпасси/. Хуплу /тем тӗрлӗ те пулать/. Тултармӑш /мясная колбаса в кишках 

животного, варенная и жаренная/. Тӗш шӳрпе. Шӑнтти, сӳтӗн /студень/. 

Шаркку. Тӗлкӗр /хирте е вӑрманта тытнӑ тискер кайӑкран пӗҫернӗ какай 

тӗсӗ/. Тӗнтӗк /чустапа ҫӑрса, ашлӑ-ҫуллӑ ӑш-чике тӑварлӑ шывра пӗҫернӗ 

кукӑль/.  

Сӑра-эрех таврашӗ. Эрех /килте вӗретнӗ хаярлатнӑ ӗҫме/. Эрех /хурӑн 

е вӗрене шывӗнчен тунӑ ӗҫме/. Аншарли /ҫӗр улмирен вӗретнӗ эрех/. Ханша 



/сахӑр кӑшманӗнчен тунӑ сӑмакун/. Кӑмӑшка /ҫӑнӑх-салатпа тунӑ эрех/. Кӑвас 

/пылак та кӑпӑклӑ хӑмласӑр сӑра/. Кӑвасак /шӑркаллӑ сӑра/. Кӑмӑс /кумыс/ 

сӗт-турӑхран хаярлатса тутлӑлантарнӑ шӗвек/. Кӑрчама /медовая брага/. 

Максӑма /вӗҫӗнчен илнӗ сӑра/. Мӑрсала /витӗр курӑнакан пылак сӑра/. Сӑра 

/хӑмлапа-салатпа вӗретсе хатӗрленӗ ӗҫме/, юрай сӑри /нӳхрепре вӑрах вӑхӑт 

упрама лартнӑ сӑра/. Сим пыл /тин ҫеҫ пыллантарнӑ сӑра/. Шерпет /сыта 

медовая, улма-ҫырларан хатӗрленӗ пылак эрех/.  

Пахча ҫимӗҫрен, улма-ҫырла таврашӗнчен хатӗрленӗ куллен 

ӗҫмелли шӗвек, кӗсел, сӗткен йышлӑ, хатӗрлеме ансат. Хальхи пек тӑварлӑ 

/минераллӑ/ шыв ҫӑл куҫӗсем патне ҫӳрекен сайра тупӑннӑ. Ытларах усӑ 

курнӑ пылаксем: пан улми сӗткенӗ, хурлӑхан шывӗ, йӗплӗ хурлӑхан кӗселӗ, 

чие е слива сухӑрӗ, матрӳшке чейӗ, ҫырла пылакӗ.  

Кунта чӑвашсен мӗн пур апат-ҫимӗҫне асӑнман. Ашмарин, 

Никольский словарӗсенче, ятарласа тӗпчевсемпе диссертацисенче вӗсем питӗ 

нумай. Шупашкарта 2001 ҫулта «Приятного аппетита» ярӑмпа тӗрлӗ 

ҫимӗҫрен /ҫӗр улмирен, купӑстаран, пӑрҫапа нимӗҫ пӑрҫинчен, томатран, 

кавӑнсенчен т.ыт/ хатӗрлемелли рецептсен брошюрисем тата ытти кӗнеке 

пичетленчӗҫ. Чӑвашсен кашни апачӗн ятӗнче – чӑваш хӗрарӑмӗсен ӑсталӑхӗ. 

Вӗсене халӗ ӗлӗкхи пек мар тӗплӗ «пӗҫерсе» кӑларма пулать. Тен, чӑвашӑн 

тӗнчене шӑрттан, хуплу, хуран кукли, сӑра кӑна сӗнмелле мар? Мӗнрен начар 

чӑваш кӑрчами, сим пылӗ, шӑнттийӗ, йӑвачи тата чӑкӑчӗ? 

Виталий СТАНЬЯЛ 


